
Shri Turaja Tulaja Kavacham

શ્રીતુલજાભવાનીકવચમ્ અથવા તુરજાકવચમ્

શ્રીગણેશાય નમઃ । શ્રીસરસ્વત્યૈ નમઃ । શ્રી શઙ્કરાય નમઃ ।
અથ ધ્યાનમ્ ।
શ્યામાં પૂર્ણેન્દુવદનાં શ્વેતામ્બરધરાં શિવામ્ ।
મહામેઘ નિનાદાતાં નિર્વાતે દીપવત્સ્થિતામ્ ॥ ૧॥
ભુજાષ્ટકયુક્તા બાણાં ચાપશૂલગદાધરામ્ ।
ખડ્ગશઙ્ખગદાચક્રવરદાભયધારિણીમ્ ॥ ૨॥
અથ તુરજા કવચમ્ ।
શ્રીદેવ્યુવાચ -

દેવેશ પરમેશાન ભક્તાનુગ્રહકારક ।
તુરજાકવચં વક્ષ્યે મમ પ્રીત્યા મહેશ્વર ॥
શ્રી ઈશ્વરોવાચ -

શ‍ૃણુ દેવિ મહાગુહ્યમતિગુહ્યતરં મહત્ ।
તુરજાકવચં વક્ષ્યે ન દેયં કસ્યચિત્ કદા ॥
ૐઅસ્ય શ્રીતુરજાકવચમાલામન્ત્રસ્ય શ્રીરામચન્દ્ર ઋષિઃ ।
શ્રીતુરજા દેવતા । અનુષ્ટુપ્છન્દઃ  ।
શ્રીતુરજાપ્રસાદસિદ્ધ્યર્થે જપે વિનિયોગઃ ।
શ્રીશઙ્કર ઉવાચ -

તુરજા મે શિરઃ પાતુ ભાલે તુ પરમેશ્વરી ।
નેત્રે નારાયણી રક્ષેત્કર્ણમૂલે તુ શાઙ્કરી ॥ ૧॥
મુખમ્પાતુ મહામાયા કણ્ઠં ભુવનસુન્દરી ।
બાહુદ્વયં વિશ્વમાતા હૃદયં શિવવલ્લભા ॥ ૨॥
નાભિં  કુણ્ડલિની પાતુ જાનુની જાહ્નવી તથા ।
પાદયોઃ પાપનાશીઞ્ચ પાદાગ્રં સર્વતીર્થવત્ ॥ ૩॥

ઇન્દ્રાયણી પાતુ પૂર્વે આગ્નેય્યામગ્નિદેવતા ।
દક્ષિણે નારસિંહી   ચ નૈરૃત્યાં ખડ્ગધારિણી ॥ ૪॥
પશ્ચિમે વારુણી પાતુ વાયવ્યાં વાયુરૂપિણી ।
ઉદીચ્યા પાશહસ્તા ચ ઈશાન્યે ઈશ્વરી તથા ॥ ૫॥
ઊર્ધ્વં બ્રહ્મણિ મે રક્ષેદધાસ્યા વૈષ્ણવી તથા ।
એવં દશદિશો રક્ષેત્ સર્વાઙ્ગે  ભુવનેશ્વરી ॥ ૬॥
ઇદં તુ કથિતં દિવ્યં કવચં સર્વદેહિકમ્ ।
ભૂતગ્રહહરં નિત્યં ગ્રહપીડા તથૈવ ચ ॥ ૭॥
સર્વપાપહરે દેવિ અન્તે સાયુજ્યં પ્રાપ્નુયાત્ ।
યત્ર તત્ર ન વક્તવ્યં યદિચ્છેદાત્મનો હિતમ્ ॥ ૮॥
શઠાય ભક્તિહીનાય વિષ્ણુદ્વેષાય વૈ તથા ।
શિષ્યાય ભક્તિયુક્તાય સાધકાય પ્રકાશયેત્ ॥ ૯॥
દધ્યાત્ કવચમિત્યુક્તં તત્પુણ્યં શ‍ૃણુ પાર્વતિ ।
અશ્વમેધસહસ્રાણિ કન્યાકોટીશચાનિ ચ ॥ ૧૦॥
ગવાં લક્ષસહસ્રાણિ તત્પુણ્યં લભતે નરઃ ।
અષ્ટમ્યાં ચતુર્દશ્યાં નવમ્યાં ચૈક ચેતસા ॥ ૧૧॥
સર્વપાપવિશુદ્ધાત્મા સર્વલોકસનાતનમ્ ।
વને રણે મહાઘોરે ભયવાદે મહાહવે ॥ ૧૨॥
જપેત્કવચ મા દેવિ સર્વવિઘ્નવિનાશિની ।
ભૌમવારે મહાપુણ્યે પઠેત્કવચમાહિતઃ ॥ ૧૩॥
સર્વબાધાપ્રશમનં રહસ્યં સર્વદેહિનામ્ ।
કિમત્ર બહુનોક્તેન દેવિ સાયુજ્યં પ્રાપ્નુયાત્ ॥ ૧૪॥
ઇતિ શ્રીસ્કન્દપુરાણે સહયાદ્રિખણ્ડે તુરજામાહાત્મ્યે
ઈશ્વરપાર્વતીસંવાદે શ્રીતુરજાકવચં સમ્પૂર્ણમ્ ।
શ્રીઉમારામેશ્વરાર્પણમસ્તુ ।

